No Servus, Diener und Habe die Ehre!
Etze kummt dos

Nej su wos
vu S6mde, n 11. Marz 2023

Herbert Stumpe

lebrsch Fostn

An Oubde, wenn ich su ban Biere sitze, gieht mr su ollrhand dorchn Koup. Su dochte ich
amoul, wos isn dos ocke mit dar Fostnzeit. Kenner weji}, wiesu se genau dou is und wos
mr amende drmitte machen sellte. Mr macht ocke mitte, walls olle su sohn, doss mr
mitmachn selle. Desterwajgn ho iech mr gedocht, nej, du bist ne katholisch und ou ne ei
enner anderen Religioun, wiesu denn drnounde ock?

lebrsch Fostn machn jo ville Leute Witze. Dosse Kiwifosten tun odr druf vrzichtn, Heinz-
Riehmann-Filme ozukuckn. Drbeine frassn se sunst ou kej Obst oder kuckn ocke
Fussboll. Obr an Ernste: Wiesu tun mir fosten? Und is dos heute iebrhaupt noch wos fr
uns? Nujo — moiche machns jo wajgn dr Gesundhejt, weil de Gelenke bei zu vill Fettn
iebrlostet sein oder weil se Diabetes hon odr su wos. Und moiche Weibr machns, dosse
an Summer wiedr de ideale Bikinifigure hon. lebrole houts gude Routschlage zun
meglichst schnelln Obnahm. Obr dou drvou will ich gor ne redn.

Fostn gibt's jo ne ocke bei uns su ei dan christlichen Religionen vur Ustrn. Nej, ou de
Muslime odr de Hindu odr de Judn odr de Indianer tun Fostn und amende ou sitte, die
ich etze gor ne kenne. lech ho mr gedocht, dou misste wos Wichtsches drmitte
zommbhengn. Dou mejnt mr, s gieht dmmr ims Assn. Su dorfte mr kej Flejsch assn odr
kenne Ejr odr kenne Milch ne trinkn oder tagelang iebrhaupt nischt ne zu sich nahm. Die
Leute hon sich eigebdldt, sie hettn dou an bessern Zugang zu Goutt odr zun Nirwana odr
kenntn Antwurtn uf die grussn Frougn vu dr Menschhejt derkenn. No, iech wejR jo ne, ei
dan Folle misstn amende vu dr Regierung ou noch ville fosten.

Fr miech isses nouch dan ganzn Spekuliern ou su: Mr labt s ganze Juhr einklich ouhne
vill zun Denkn ein senn Trotte. Dou warsch amende ne amoul schlaicht, wenn mr de
dotte Fostnzeit nutzn tate, dos mr sich an Koup macht iebrsch Labn und wie mrsch su
labt. Und doss mr amoul probiert: Kon ich ou ane Weile ouhne Zigarettn sein? Muss ich
olle Tage an Broutn assn (Haluschkn sein schlisslich ou wos Gudes!)? Brauch ich
worklich ei enn Dune dos Internet und mei Wischbratl? Isses absolut nutwendsch, doss
ich an Internet zu olln man Senft drzunetu, und wos mr abn sunstrn su tentiert.

Wumeglich wier mr dann ei dar Fostnzeit gewuhre, dosses ou mit wingr gieht. Und wenn
mr dou vu dan ubrflachlichn Zeuge wingr braucht, bleibt enn Zeit fr dos, wos einklich
wichtschr ware: de Familie, ane grissere Zufriedenhejt, winger Stress und Zwange und
de innere Ruhe fr a gudes Buch oder Frejde o dr Natur.

Doss mr probiert, uf die Ort fr sich salbr a schinneres und zufriedneres Labn zu finden,
weil mr sich immr wieder prieft - dos ware fr miech ou su a Gedanke zun Sinne vu dar
Fostnzeit.

Mejntr ne ou?

